BAKARRIK AL GAUDE MUNDU HONETAN?

Kaixo, ni Patxi naiz; Bizkaiko Golkoan bizi den itsasgizon bakarra. Ez dakit nola iritsiko
nintzen bertaraino ni bakarrik, baina txikia nintzenetik bizi naiz hemen, arroka baten
gainean. Hile gorrixka dut eta urdin koloreko isats eder bat, arrainena bezalakoa.
Kaioak dira nire lagun bakarrak eta beraiek dira nirekin jolasten direnak.

Orain dela gutxi arte uste genuen geu eta geure inguruan bizi diren koloretako arrain
horiek guztiak ginela munduko izaki bizidun bakarrak, baina dirudienez ez da hala.
Egun eguzkitsu bat zen hura eta Txomin kaioarekin tokatzen zitzaidan kartetan
jolastea, bagenekien neuk irabaziko nuela, beti bezala, baina ez genuen ezer hoberik
egiteko.

Kartetan jarraitzen genuen biok, bat-batean, ez oso urruti gauza gorri bat ikusi
genuen. Bertatik ur txorro bat ateratzen zen; beraz, gure inguruan bizi diren arrain
horietako bat zela pentsatu genuen, baina gerturatzen zihoan heinean konturatu ginen
hura ez zela arrain bat.

Guregana iritsi eta hizketan hasi zen:

-Kaixo, ni Miren naiz.- harridura aurpegia jarri zuen ni ikusitakoan -Lagunduko al
didazue? Nire lagun batekin piraguan nindoala olatu batek piraguatik bota nau eta
itsasoak honaino ekarri nau... Nortzuk zarete? Zu itsasgizon bat zara, ezta?
Harrituta zegoen baina ni ere, ezin nuen sinetsi, burutik gerriraino ni bezalakoa zen!
Gainera, hitz egiten zekien, ez gure inguruko koloretako arrain horiek bezala, ez
zutela hitz egiteko inongo ideiarik...

Neska hari zerbait arraroa gertazen zitzaion gerritik behera, isatsa ez zuen kolore
bizikoa eta, gainera, bi zatitan banatuta egongo balitz bezala zuen, bakoitza bere
aldetik mugitzen zuen, ez biak bateral

Egun hartan konturatu ginen nire lagun kaioak eta ni ez ginela munduko izaki bakarrak
eta, antza denez, nire antzeko jende gehiago zegoen munduanl!

Mireni, bere lagunarenganaino joaten lagundu genion, baina egia esan egun hartatik
gutxitan ikusten dut Miren berriro, baina oso pozik nago bakarra ez naizela dakidalako
orain.




